
Jåvlevælloe 
 

Dej beeli, saemiej hov lin jïjtsh biessiebiejjieh jïh jïjtse jaahkoem jåvline aaj. 
 
Naan golme tjuetie jaepiej mïnngesne, kristeles hearra Thomas Von Westen, ånnetji tjeeli 
dan bïjre. Mohte sjïeremïrhkh mah lin rovnege sutnjien, hov daejriejibie annje jielije vuekieh 
mijjieh saemiej gaskemsh eevre daej biejji. Aktem daepiem mij lij sjïere kristeles hearrese, lij 
ahte saemieh aelkiejin jåvlide riejredidh sigkh-asken joe. Dellie viejhkie-reagkam 
riehpenisnie gævnjoejin. Asken tjoevke edtji dan tjirreh gåatan båetedh – joekoen faamohks 
hov lea askediepie jåvletïjjen. Jïh abpe verhtene lea – nov goh viesjehts. Almetjh vaaroehtin 
mejnie joem barkedh, ij moerh tjoehpedh goh! Dam tjoeverin darjodh jåvlebiejjien, vuj 
eeremasth sigkh-asken åvtelen. Nyjsenæjjah åadtjoejin barre ålloelaejkieh butnedh. Biejjie 
hov barre jællan vååjnoes daan tïjjen, jïh muvhtine Saepmesne eevre gaatoeli, guhkiem 
gaatoeli, juktie sjuevnjeds tïjje – guktie daelie aaj lea. Jïh askediepie tjuavkadåbpoe saemiej 
eatnamisnie. Naakenh nåejtieh lin byögkeles ihke utnin dan askediepien “laavkodh”, jïh 
faamoehkåbpoe destie sjïdtin. Askediepien nåejtieh lin veerehks, nov maa dïhte vihkeles 
bïevnese misjovnæride.  
 
Mohte “sïejhme” saemiej gaskemsh jåvlebiejjieh ij ov man jeatjhlaakan goh daelie. Jåvli 
badth joekoen mijjese aaj. Dah utnin niestiesbovtsem vaeltedh jåvlebiejjien åvtelen – 
sjïehteleslaakan, eavadidh dam, tjohpem noeledh jïh gijhtedh dan åvteste. Utnin gåetiem 
sjeakodh, doerkh dåajodh, jïh orre låajtoem bïejedh. Gaajhkesh edtjin laavkodh, jïh dellie 
njaelkies maalestahkem jurjiehtin. Dej beeli provhkin abpe iehkeden, jïjjen, byöpmedidh, 
jovkestidh, låasedh, joejkestidh jïh soptsestidh. Galkin fahkoes årrodh, barre dah 
smaavemes maanah åadtjoejin åeredh jåvlejïjjen, vuj jåvlevælloen, guktie dejpeli gåhtjoejin. 
Datne kaanne aaj govleme aajja, aahka soptsestamme – idtjin guhte gænnah åadtjoeh 
jåvlejïjjen åeredh. Joekoen jïjje, ihke Jåvlestroehth lin ålkine vaanterdeminie. Tjoeverin 
tjaetsiegaaltijen baalte ruevtiem bïejedh, aaksjoem v.n., olles Jåvlestroehth dam deerjehth. 
Maalestahke kaanne ånnetji joekoen – juktie veele dan iehkeden ij lih joekoen åasam fïehre 
guhtese. Voeresh, maanah åadtjoejin byöpmedidh dam bearkoestuhtjem maam sïjhtin, jïh 
bïenjese aaj. Tjïelketjaetsiem sïlpegaaran gurkiestin (jis dagkerem utnin), mohte voestes 
gaaretje aernesne sleebpestin. Saarahkan åesie – mohte idtjin dan bïjre soptsesth. Daate 
“Saarahkan åesie” – hov lea dovletji vuekiem mij kaanne datne aaj vuajneme, vuj jïjtje dam 
darjoeh? Prïhtjh-kaaffe hov lij dovres jovkemse, jïh hævvi dellie sjïehteles Saarahka aaj edtji 
åesiem utnedh. Mijjieh saemieh annje kåahpem, minngemes prïhtjegem dållen baalte, 
aernesne sleebpebe – ibie kaanne ussjedh, vuj daejrieh, ahte darjoejibie eevre seamma goh 
mijjen maadteraajjah, -aahkah – Saarahkam heevehtibie. 

 
Nimhtie hov utniejibie mijjien maadter-maadtoeh meatan gosse dållebealesne tjahkan. 
Dovletji vuekieh aaj mijjine meatan jåvline. Datne kaanne aehtjine, tjidtjine joe jïjtje 
sjïdteme – sïjhth maanide seangkose seedtedh, jïh jïjtje fahkoes årrodh abpe Jåvlejïjjen. 
Soptsesth dellie Jåvlestroehti bïjre. Datne edtjh maanah dejstie vaarjelidh. Tryjjedh dellie 
sjeavods tæjmojne – raeffies jïjjen. Lahkoe Jåvlh! 
 

 


